
        
            
                
            
        

    
	Д. МААМ

	ХӨГШИН ТЭНҮҮЛЧ

	“Гэгээрлийн яамны хэвлэл” Улаанбаатар хотноо 1932 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХӨГШИН ТЭНҮҮЛЧ

	Би үзэл үйлс нэгт холын оронд нүд тайлж эрдэм сурч явахдаа зүрхнээс дотно нэгэн сайн андтай болсон юм. Тэр маань «Эх дэлхийг хэрэн хэдэрч явж үзэх сэн» гэж үргэлж мөрөөддөг залуу хүн, том хүрэн нүдтэй сэн билээ.

	Санамсаргүй учрал болж, бид хоёр өчигдөр үдэш «Алтай» зочид буудалд дайралдав.

	Хоёр талаас сониноо дэлгэн ярилцахад миний нутгийн өвөл цагийн урт шөнө даан түргэн өнгөрсөнд нь бид харамсаж бил ээ! Тэрээр нөхдийнхөө хамт жуулчлалынхаа сүүлчийн замд орж өнөө өглөө төрсөн нутгаа зорин нислээ.

	Энэ мэтийг нуршиж үглэхийг ард орхиж, түүний «Түмэн газрын замд» нэртэй тэмдэглэлийн дэвтрээс орчуулж хоцорсон «Хөгшин тэнүүлчийн тухай» тэмдэглэлийг дор сийрүүлье.

	 

	 

	Өгүүлэх нь:

	«...Хотын дарга ноён Щ биднийг хүлээн авч уулзлаа. Тэр миний төсөөлж байсан шиг том биетэй, сул арьстай цулцгар шар нүүртэй биш, царай нь махлаг боловч, бие нь төдий л мариалаг биш, дунд зэргийн нуруутай хүн ажээ. Түүнийг гуч их гарсан гэдгийг би сайн мэдэх боловч, авхаалжтай шалмаг хөдөлгөөн, атираа үрчлээ бараг суугаагүй идрийн жавхлан төгс илтгэн гэрэлтэх тунгалаг царай, цогжуун сэргэлэн бүдэг цэнхэрдүү нүдийг нь өмнөө үзээд энэ ер нь хорь дөнгөж гарч яваа хүн биш байгаа даа гэж эргэлзэх бодолд автсан боловч, түүний хэдийний ямар хүн болохыг би олонтоо уншиж сонссон тул тийнхүү эргэлзэх нь утгагүй хэрэг байж билээ.

	Би ингэж цуутай хөрөнгөтний дэргэд сууж, өөрийнх нь тухай элдвийг бодож байв.

	Тэрээр бидэнтэй хамгийн энгийн хөхиүн, эелдэг залуу хүний маягаар ярилцана. Энэ ярианд хэн ч байсан гэлээ түүнийг түмэн хар нүгэл үйлдэлцсэн булай амьтан гэж сэжиглэж эс чадахаар байлаа. Тэр хүн миний ард түмний тухай хэзээ ч муу үг хэлж байгаагүй юм шиг дан сайн сайхныг ярьж, хэрэв зол завшаан олдвол танай улсад айлчилж очих юм сан гэж «хүслээ» илэрхийлэв... Тэгсхийгээд богино цагийн хүлээн авалт шувтарч дараа нь манайхан хуваарь ёсоор, тэртээгийн ууланд очиж байгалийн зугаалга хийхээр навтгархан шилэн поортонд сууж хөдөллөө.

	 

	 

	Зугаалж байгаа хүн нөхдөөсөө салчихдаг чинь муу хэрэг шүү. Юу ч гэсэн ойн зах руу гаръя гэж бодсоор би эргэж алхлав. Гэтэл ар талд хуурай гишүү тасхийж нэгэн ширүүн хөдөлгөөнтэй амьтан над руу дайран ирэв. Ингээд өмнө минь хэзээ ч үзээгүй аймшигт хүн тулаад зогсож байх нь тэр билээ.

	Түүний өндөр насыг хүндэтгэн, бас айж байгаагаа нуух санаатай эелдгээр:

	— Та сайн байна уу? гэж мэндэлсэнд

	— Харин ямар байна? Чи харж байна шүү дээ гэнэ. 

	Уур уцаараас гадна өөрийг нь өрөвдөхөд хүргэх нэг хөг аялга түүний дууны өнгөнд байсан нь миний анхаарлыг эрхгүй татлаа.

	Тэр хүний үелэн бууралтаж, ер нь хэзээ ч самнаж байгаагүй бололтой даахирч бөөгнөрсөн үс нь толгойг нь, зориуд хөөдөж халтартуулсан мэт нохойн сангарцаг, бөөгнөрсөн үс хялгас уяж цацаглуулаад дээр нь түмэн жорын юмны нарийн хог шороог гөвж сэгсэрсэн мэт байв. Падан хар болж, тэмээний өвчүү шиг саарьтаж хатуурсан нүүрийнх нь арьс (мэдрэлийн өвчний уршиг биз) язав татавхийн, салхины аясаар нөгөөх хачин үсний нь хормой үе үе дэрвэн босох нь эзнийгээ өмөөрөн намайг нөмрөн авахаар заналхийлэх мэт. Оготор хамраас нь гарах ус шиг шингэн юм ноорог цамцны нь задгайрсан энгэр лүү уруул дээгүүр нь усан горви татуулан дусал болон гоожно. Уруул ч гэж дээ. Уруул биш, бярууны хоёр эврийг аман дээгүүр нь зөрүүлж даруулан боосон шиг тийм л юм байсан юм. Тийнхүү өвчилж хавдсан хөөмөл зузаан уруулынх нь арьс бас язарч урагджээ. Зарим газраа шинээр хөрсөлж тавласан нь зузаан хар нөхөөс буюу том хадаасны нэвсийж баалсан болхи муухай тав мэт болсон байв. Оч нь буурч өнгө нь гандаж борлоод, шинээрээ дутуу зэвэрсэн гөлмөн төмөр шиг болсон цэнхэр нүд нь түргэн түргэн хөдөлж, намайг их л шохоорхож буй бололтой. Урагдаж ямбийсан шаахай нь хоншоортоо нүхтэй болж, сөөм шахуу эвэр хумстай хөлийн эрхий, долоовор хоёр хуруу мөчид цухуйна. Салбарч ойчихоос нь болгоомжилж хүрэн шидэмс мэт зүйлээр боосон тэр шаахайны сэрээн дээрх толбыг үзвэл уг нь хар хөх шаахай байжээ. Хөгшин тэнүүлчийг хөдлөхөд хоншоор дахь нүхээрээ нөгөө хоёр хуруу нь цухалзан далд орох нь (хэрэв ийм амьтан байдаг бол) хар хөх магнайтай, хүрэн дээсэн ногттой, нүдгүй дөмбөн, цагаан хоншоортой амьтан, эвэр үзүүртэй хар махан хэл үе үе цухуйлган аахилж байх шиг санагдана.

	— Хэ, хэ, чи намайг яасан их харах юм бэ? гэж хоолойгоо зориуд шахан илэрхий тохуурхах байдлаар хэлээд:

	— Таныг л сонирхсон юм даа гэж өчсөнд инээмсэглэн (инээмсэглэж) байгааг нь би нүдээр нь л мэдэв. Харин хавдаж, өвчилж шархтсан том уруул нь инээмсэглэх төдийд ер хөдөлдөггүй бололтой. Чигчий хурууныхаа урт хумсаар оготор хамрынхаа нүхийг ухаж:

	— Чи яасан их сониуч зонтиг вэ, ийм залуу байж гэж тоглож хэлэв. 

	Би тэгэхэд нь яриа өдөж:

	— Залуу учраас л... гэсэнд, тэр бүр тэмээ гэхэд ямаа гэж:

	— Чи аль нутгийнх вэ? Харвал лав холимог цусны хүн биз. Харин залуу минь, эцэг эх хоёрын чинь аль нь негр вэ? гэв.

	— Та уучлаарай, би энэ нутгийн хүн биш шүү.

	— Гадаадын хүн үү? Энэтхэгээс ирсэн үү? Эсвэл Африкаас уу?

	— Үгүй гээд би улсынхаа нэрийг хэлсэнд тэрээр эх орны минь нэрийг сунжруулан даацтайгаар давтан үглэснээ, царай нь хоромхноо хувьсан барайж, нүүрийнх нь арьс тун сүртэй язав татавхийн, нүд нь ихэд бадарсан хилэнгийн дөлөөр гялалзаж, бавгар том уруул нь эвгүй муухай яйвав жайвав гэнэ. Шүд нь хавиран тачигнах шиг болов. Гэвч эндүү байж мэдэх юм. Учир нь тэрээр хөгшин тул огт шүдгүй ч байж магад билээ.

	Миний айдас хүрч ухартал, тэр ухасхийн мөрөн дээрээс шүүрэн барилаа.

	«Энэ хүн миний эх орны нэрийг сонсохдоо юунд ингэж хилэгнэв?» гэж надад хорсолтойгоор бодогдоно. 

	Би мөрөө хажуу тийш мушгин, булчин руу нь дэлсэж, гэдрэг уллан хүчтэй угзарсанд тэр намайг алдчихав. Хэрсэн бух шиг зогсож, давхиж ирсэн морь шиг амьсгаадаж байгаа тэр хүний гарт миний шинэ даавуун элгэвчний мөр тэр чигээрээ хуулагдан хоцорчээ. Гар нь нохойд хөөгдөж хярсан бяцхан хар бөжин шиг чичирч даавууныхаа уранхайг хүчтэй хүчтэй базлан атгана.

	— Та битгий уурла даа! Бид хоёр бүр галзуурах шахаад байна шүү гэж би ихэд догдолсон сэтгэлээ барьж ядан хэллээ.

	Тэр тайвшрах шиг болоод толгойгоо дохин гараа ардаа хийв. Тэгснээ хүрэн нүднийхээ атиран суларсан арьстай зовхийг эвгүй муухай онийлгон тэртээ хоолойныхоо угт:

	— За баяртай! гэв. 

	Энэ хоёр үгний зэвүүн хортой аялгууг бүх улиасан ой мөчир даран чагнах мэт чив чимээгүй. Нэг л эвгүй явдал болох шиг санагдаж, сэтгэл маань булай муухай муу ёрыг мэдрэн гонсойв. Тэгнэ ээ. Элэгдсэн бор модон иштэй богинохон төмөртэй жижиг буу барьсан том гараа тэр гаргаж ирлээ. Зүрх минь амжих гэсэн шиг түргэн түргэн цохилно. 

	Гэвч би төдий л их айхгүй байв. Хүн чинь бүр цагаа ирэхлээр шийдчихдэг юм байна билээ шүү. 

	Тэгээд:

	— «Хүнийг алавч, үгийг нь ав» ингэж миний ард түмэн ярьдаг юм гэж эрсхэн хэлсэнд том хүн:

	— А, мөн чиний ард түмэн үү!? гэснээ давхийн гараа сунган гохоо дарахаар завдсанаа больж, гүнээ бодлогошрон, түр азнаад, их л оновчтой шийд гаргасан цэргийн дарга байлдагчдаа хандах мэт.

	— За чиний үгийг сонсъё гэсэн мөртөө,

	— Та намайг алж яах нь вэ? гэхэд минь, хортой дээрэнгүйгээр:

	— Чамайг алж уу, чамайг алж, зовлонгийн бузар хоронд цоо идэгдсэн зүрхээ нөхөх гэсэн юм гэж заналхийлэв.

	— Би ямар ч үндэстнийг тан шиг ингэж үзэн яддаггүй. Бидний нөхдийг ирэхэд танай нийслэл хотынхон тан шиг буу биш, харин цэцэг барьж угтсан шүү.

	— Худлаа, худлаа гэж галзуурсан мэт орилж, буугаа өргөн, — Мэхэлж байна уу? гэж хорсолтойгоор асуулаа.

	— Үгүй ээ, мэхлээгүй. Би хэзээний шударга хүн билээ гэж миний зоригтойгоор өчсөнд тэр намайг хэсэг харснаа харц нь аажим зөөлрөв.

	— Хачин юм даа гэж үглэн үхэр шиг толгойгоо сэжлэхэд нь том үс нь огт хөдөлсөнгүй. 

	3—4 минут дуугүй зогссоны эцэст тэр дахин ам нээж:

	— Болох юм, би хүн амьтнаас холдсоор 10 дахь жилдээ явж байгаа билээ. Би чинь тэнүүлчин дээрэмчин амьтан шүү дээ гэснээ ямар нэгэн юм бодож санаа алдаад:

	— Миний гурван хүү танайхны муу санааны усан балгаар амь алдсан юм. Дараа нь надад ядаж ажил ч олдсонгүй. Амьдрахын эрхэнд дээрэм тонуул хийв... гээд түүний дуу өндөр болж, — Бузар амьтан би, хүн ч алсан юм гэж ярив. Цааш нь:

	— Хүмүүсийн дунд над цаазын тогтоолоос өөр юм олдохгүй болоход би төрөлх хотоосоо оргон босож ойгоор гэрээ, олдсоноор хүнсээ хийж явдаг боллоо...Танайхны довтолгоог эсэргүүцэхийн тулд хотын дарга ноён Щ-ийн уриалгаар миний гурван хүү цэрэгт орж... тэгээд, тэгээд... гэснээ дуугүй болж, — Усан онгоцонд нь осол гарч, үрэгдэцгээсэн юм. Эхийнх нь үс ганцхан шөнө цав цагаан болж, хоёр долоо хоногийн турш хэл дээр юм тавилгүй байсаар, сэтгэлийн хямрал, өлсгөлөн хоёроос болж өнгөрлөө. Хөөрхий эмгэн минь! гэнэ. 

	Түүний нүдэнд нулимс хуран цийлэлзэж, царай нь өрөвдөж ханашгүй хачин болсон байв. Тэрээр ярихаа зогслоо. Зогсох юу байх вэ. Ярих чадал нь барагджээ. Харц нь улиасны оройг ширтэнэ...

	Гэнэтэд нүүрийнх нь гуньж гутарсан байдал арчигдсан мэт алга болж, оронд нь баргар зэвүүн дүр тодрон, нүд нь догшин сүрлэгээр гялалзав. 

	Тэгснээ шүлсээ хажуу тийш ууртайгаар хаяад:

	—  Ер нь гурвыгаа алуулаад, нэгийг нь хорооход яадаг юм бэ? гээд гараа өргөтөл нь буун дуу тасхийж, чихний үзүүр халуун төмрөөр хайрагдах мэт болоод зэрлэг сум улиасны оройгоор шуугин алга болов. 

	Ингэж шатсан уураас болж чичирсэн гар амийг минь аварсан юм.

	Би түүнийг ноцон барилаа. 

	Тэр хэдийгээр нас  дээр гарсан боловч зэрлэг байсаар адгуус адил чадалжин ясны тэнхээтэй хөгшин араатан мэт болсон байв. Тэгэвч хөл муутайн учир миний дор түдэлгүй орж билээ. Тэр өвдгөөрөө нуруу руу балбалан, босох гэж огин өндөлзөвч эс чадав. Харин цустай цагаан хөөс сахруулан учир зүггүй бүгшүүлж эхэлжээ. Түүний ямар ч эсэргүүцэлгүй алдсан бууг нь цамцныхаа дотуур халаасанд хийв. Тэгээд үнэхээр дийлдсэн хөөрхий амьтныг өрөвдөж алчуураараа цустай хөөс, нөгөө хамрынх нь ус шиг юмыг цэвэрлэж өглөө. 

	Ингэсээр нэлээд ч удчихав. Тэр намайг алахгүй нь гэдгийг мэдэж, баярлахдаа санаа алдах шиг болов. Нүдэнд нь бадрах хилэнгийн дөл аажим замхран, харц нь бодлоготой даруу болоод, бөхөж байгаа зул мэт хүрэнтэн сүүдийх гандсан цэнхэр нүдний нь хүүхэн хараан дээгүүр нулимс тунаран цийлэлзэж ирлээ. Тэр нь надад ямар нэгэн том тэнгис далай мэт үзэгдэв. Би босож түүнийг түшиж өндийлгөлөө. Тэрээр уйлснаа нууж том гарынхаа алгаар нулимсаа шудран арчаад, газар түшин босож:

	— За чи сайн хүн байна. Баяртай! гэж хэлээд шууд ой руу алхлав. Надаас буугаа ч нэхсэнгүй. Миний дуудахыг сонсоод тэр зогссон ч үгүй. Би гүйж хүрээд өмнө нь орж, саатаж хүлээхийг гуйсанд тэр нүдээ аньж толгойгоо сэгсрэн урагш зүтгэв. Яаж ч гуйгаад болсонгүй. Нүдээ нээсэн боловч над руу харалгүй, бүрэг дүйнгэ харцаар модны орой, уулсын хярыг л ширтэлхийлнэ. Би бүр цөхөрч ноорхой халаасанд нь гар бууг нь хийж өгөөд хоцров. Харин тэрээр өлөрхөж гуриатсан атан тэмээ хатуу эзний ширүүн гараас гарсан мэт дуртай зүг рүүгээ чөлөөтэй алхлан одох нь тэр. 

	Энэ нь надад харамсалтай гарзтай байв. Учир нь тэр бид хоёрын тухтай ярилцах гэдэг хөг өнгөрч, тэр маань хамаг нарийн чухал юмны учир ухааныг ололгүй явчих нь энэ билээ.

	Зовлонт тэр тэнүүлчин эр, муу шаахайгаа удаан зөөж тавьсаар нэг ч удаа эргэж харалгүй, ойн гүн рүү орж алга болов. Түүний урт бие ядарсан хөл дээрээ үл мэдэг найган, хөсөрч ноорсон хувцас, их үстэй сагсгар муухай толгой нь, үндэс нь үхэж, орой нь аянгад салба ниргүүлээд, ойн түймэрт тортогшин харласан хөгшин царсны өмхөрсөн биеийг үлгэрлэх билээ. «Муу нохой ноён Щ, хөөрхий хайран хүнийг ийм ч болгочих гэж дээ» гэж би дотроо гаслантайгаар сэтгэв.

	 

	Өгүүлэх нь өгүүлэгдэж төгслөө.

	 

	[image: зурах, шугам зураг-г агуулсан зураг

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

